
Nambya: Bible for Mark
Formatted for Translators

Page 1 of 14 generated on Mon Feb 2 07:23:32 2026



©2022 Wycliffe Associates
Released under a Creative Commons Attribution-ShareAlike 4.0 International License. 

Bible Text: The English Unlocked Literal Bible (ULB)
©2017 Wycliffe Associates
Available at https://bibleineverylanguage.org/translations
The English Unlocked Literal Bible is based on the unfoldingWord® Literal Text, CC BY-SA 4.0. The original work of the
unfoldingWord® Literal Text is available at https://unfoldingword.bible/ult/.
The ULB is licensed under the Creative Commons Attribution-ShareAlike 4.0 International License. 

Notes: English ULB Translation Notes
©2017 Wycliffe Associates
Available at https://bibleineverylanguage.org/translations
The English ULB Translation Notes is based on the unfoldingWord translationNotes, under CC BY-SA 4.0. The original
unfoldingWord work is available at https://unfoldingword.bible/utn.
The ULB Notes is licensed under the Creative Commons Attribution-ShareAlike 4.0 International License. 

To view a copy of the CC BY-SA 4.0 license visit http://creativecommons.org/licenses/by-sa/4.0/ 

Below is a human-readable summary of (and not a substitute for) the license.
You are free to:

Share — copy and redistribute the material in any medium or format. Adapt — remix, transform, and build upon the
material for any purpose, even commercially. 
The licensor cannot revoke these freedoms as long as you follow the license terms.
Under the following conditions:

Attribution — You must attribute the work as follows: "Original work available at https://BibleInEveryLanguage.org."
Attribution statements in derivative works should not in any way suggest that we endorse you or your use of this work. 
ShareAlike — If you remix, transform, or build upon the material, you must distribute your contributions under the same
license as the original. No additional restrictions — You may not apply legal terms or technological measures that legally
restrict others from doing anything the license permits. 

Notices:
You do not have to comply with the license for elements of the material in the public domain or where your use is
permitted by an applicable exception or limitation.
No warranties are given. The license may not give you all of the permissions necessary for your intended use. For
example, other rights such as publicity, privacy, or moral rights may limit how you use the material.

Page 2 of 14 generated on Mon Feb 2 07:23:32 2026



Mark

1
1Yoku ndiko kutanga kwendebo imbuya yaJesu Khristo, Mwananhulumyana waMwali. 2Sozwakulokwalwa muhwalo
yaIsaya umpolofita, "Lingani, ndimutuma untumwa mumesho enu, iye uchakungubula inzila yenu''' 3Iwhi looyo umulila
elimugwegulu, 'Lulamisani inzila yaShe; mululamise inzila iye.4Johani wakezha, ebhabhatiza mugwegulu
nozombhabhatizo wokushanduka nokulekejelwa kozubi. 5Inyika yose yeJudiya nabanhu bose bomuJelusalema bakenda
kwaali. Wakababhabhatiza mulwizi Jolodani, belebulula zwibi zwabo. 6Johani wakambala ijasi lobokuse bekamelo
nebhanti lyenkhumba munshana, elyemhashu nobuchi bweshango.7Wakabepupula, eti, ''upo uchezha mushule lyangu
unesimba linopinda lyangu; intambo jembatata jije andijilokwelela kufugama ndijipombosola. 8Ndakamubhabhatiza
nevula, koga iye uchamubhabhatiza noMpepo uNchena,"9Zwakatikana mumazhuba yayo yopo Jesu wakasika
evakuNazaleti yokuGalileya, wakabhabhatizwa naJohani mulwizi Jolodani. 10Jesu paakabhuda muvula, wakabona
matenga ezhulika uMpepo uNchena ubhelukila paali muchimo chenjiba. 11Iwhi lyakawhikana liva mumatenga liti, '
Ndiwi Mwananhulumyana wangu wandinodisisa. Ndinoshantilwa kasa nawi."12Akale uMpepo wakonsungilija kunda
mugwegulu. 13Wakabeli mugwegulu kwamazhuba makumi mana ekwejwa naSatani. Wakabeli nemhuka jeshango,
inhumwa jushingila.14Ngweno paakasungwa Johani, Jesu wakezha muGalileya, epupula indebo mbuya yaMwali. 15Wakati,
" unshaji wazhajikijwa nobuShe bwaMwali bwaba pelyo. Shandukani mudimbwe indebo mbuya."16Paakabekwenda
polutibi lwegungwa leGalileya, Wakabona Simoni eposa kanyandi mugungwa, nokuti bakabeli bavubi behobe. 17Jesu
wakati kwabali, ''Izhani munditobele, ndichamuta bavubi babanhu.'' 18Nokukambija bakasiya tunyandi bakontobela.19Jesu
paakabekwenda ekasundubuka, wakabona Jemusi mwana waZebhediya naJohani mwanakwayina uwe; bakabeli
mubwato befuma tunyandi. 20Wakabashoba, bakasiya dade babo Zebhediya mubwato nabashingi banolipwa,
bakontobela.21Bakaswika muKapenawumi , muzhuba lyeSabata. Jesu wakenda muSinagoge ekalayija. 22Bakachenamiswa
nokulayija kukwe nokuti wakabelayija sonhu unamasimba zulosiyana nabakwali.23Pakalepo unhulume womuSinagoge
mwabo wakabeli nompepo umbi wakalilila pezhulu, 24eti, ''ini zwatingate kunawi, Jesu woku Nazaleta? Asi wezha
kotipalaja? Ndokuziba kuti ndiwi ani. Unchena wa Mwali!'' 25Jesu waka layila idimoni akati, ''Nyalala ubhude mwaali!'' 
26Umpepo umbi wakomposela pasi ukabhuda mwaali ulila nehwi lipo pezhulu27Banhu bose baka chenama, baka bhuzana,
''Ini yozu? Kulaija kupya kunesimba! Unolayila akale mipepo mibi kova ihwilila!'' 28Indebo jije jakazhala kose nomubhazu
lose le Galileya29Pabaka bhuda mu sinagoge, bakaswika pengumba ya Simoni na Andulu, belina Jakobe na Johani. 
30Ngweno amezwale ba Simoni bakabeli lele belwala kululuma, beka buja Jesu nozwabo. 31Nokudalo wakezha,
ndokumbhata luboko, akabanyamulila pezhulu, kululuma kukabhuda mwabali, bakatanga kuba shingila.32Pakwakaba
busiku izhuba lyamila, bakabuza kwaali bose bakabelwala kana balobhatwa namadimoni. 33Iguta lose lakabungana
ponkoba. 34Wakachija banji bakabelwala malwaji alosiyana siyana ekatata ma dimoni manji, koga ajakavumila madimoni
kuti elebeleke nokuti akabonziba.35Wakamuka zungwanangwana, kuchaka swibha; akenda, pobugalo bulosisika
ekanamata. 36Simoni nabo baakabeli nabo bakatanga kumpota. 37Bakongwana bakati kwaali, ''Bose banhu
bamukupota38Wakati, ''Andeni kumwe, kuzhe kwamaguta alotikombeleja ndinopupulabo kwakale. Ndizo zwakatisa
ndizhe yopano.'' 39Wakenda iGalileya yose, epupula muna Sinagoge etata madimoni.40Undwaji wamapele wakezha kwaali,
onkumbila; wakafugama akati kwaali , "Kana ulinechido, ndite ndichene. 41"Nokuwhila ishe, Jesu wakatulika luboko
lulwe amkombata, eti kwaali, "Ndinechido. Cheneswa. 42Pakalepo mapele akondeka, akaneswa.43Jesu wakonchenjeja
akonsungula kuti ende. 44Wakati kwaali, " Usilebe zuli zose kunhu, asi inda, unozutondeja kuntebuji, upile umpilo
wokucheneswa sokuleba komulawo waMozisi, uta buchapupu."45Asi wakenda akatanga kupupula zupopachena iwhi,
kasa zwakonkoneja kungwina muguta ekasunungunguka asi wakagala kubugalo bukokule. Koga banhu bakalamba
bezha kwaali beva kumatibi ose.

2
1Pakwawakati kwapinda mazhuba mashoma , Jesu wakabwilila kuCapenawumi zwakawhika kuti upo kungumba. 
2Nokudalo luvute lwabanhu lwakabungana yoko zokuti kwakashayika bugalo noponkoba pose, wakalebeleka iwhi
kunayibo.3Pakalepo bamwe banhulume bakabebuza unhulume wakaba elichilima; banhu bana bekonyamula. 
4Pabakakonwa kusika kwaali nokuti kwakabeli noluvute lwabanhu, bakabhisa idenga yakabeli pezhulu paJesu,
pakwakazhulika inzila, bakabheluja inhobo yakabelilele chilima yechiya.5Ebona kudimbwa kwabo, "Jesu wakati
kuchilima, "Mwanangu, zubi zuzo zose zwalekejelwa." 6Ngweno bakwali bakabeligele pakalepo, bakayeya mumwoyo
yabo, 7"Unhulume yoyu unolebelekelani zunu zwakadayi? Unotuka Mwali! Ndiani unolekejela luchinyo kuzhe kwaMwali
ega?"8Pakalepo Jesu wakabeziba mumpepo uwe zwabakabeyeya mundangalilo jabo. Wakati kwabali, "Munoyeyelani
zunu yozo mumwoyo yenu? 9Ndizupi zulelu, kubuja chilima yechi, 'Zubi zuzo zwalekejelwa; kana, 'Nyamuka, tola inhobo
iyo ukwende'?10Koga kuti muzibe kuti Mwananhulumyana woNhu unamasimba penyika okulekejela zubi," wakati
kuchilima, 11"Ndinoti kwauli, nyamuka utole inhobo iyo, unde kungumba kuko." 12Wakanyamuka pakalepo nokukimbija
ekanyamula inhobo, ekabhuda pazhe mbeli pabanhu bose, nezo banhu bose bakachenama bekakuja Mwali, nokudalo
bekati, "Atijanu tabonabo zunhu zwakadai."13Wakabhuda akenda mugungwa, luvute lose lwabanhu lwakwezha kwaali,
ekabalayija. 14Wakati echinopinda, wakabona Levi, mwananhulumyana waAlphaeus eligele petende lontelisi akati

kwaali, Nditobele." Wakanyamuka akontobela.15Jesu pakabelya mungumba yaLevi batelesi nabachinyi banji bakabelya
naye nabalayijwa babe, nokuti bakabeli banji bakontobela. 16Nokudalo bakwali bakabeli baFalisi, bakabona kuti Jesu
wakabelya nabachinyi nabatelisi, bakati kubalayijwa babe, " Unolyilani nabatelesi nabachinyi?"17Jesu wakati awha yozu
wakati kwabali, "Banhu balosima mumbili abatopota ndapi; koga banhu bapenyu abatompota. Andijakezhila banhu
balolulama, koga bachinyi."18Balayijwa baJohane nabaFalisi bakabezuminya kulya. Bamwe banhu bakezha bakati kwaali,
'Neni balayijwa baJohane nabalayijwa babaFalisi bezuminya kulya, koga babo balayijwa abatozuminya kulya?" 19Jesu
wakati kwabali, "Zunota na kuti banhu bezha kopembelela muchato bezuminye kulya undoboli echipo na? Kana
bechinondoboli, abatokwelela kuzuminya kulya.20Koga achezha mazhuba okuti undoboli watolwa kumesho abo,
mumazhuba yayo bachazuminya kulya. 21Apana unofuma uncheka umpya pengubo yantolo. Nokuti chigamba
chinojeluka chiva pengubo, zupya zuva kunozwantolo, nokuti zunova zwajeluka kasa.22Akuna unhu unobiga iwayini
impya mujosaka lyantolo. Nokuti iwayini inokwamula ijosaka kova iwayini nejosaka zulashike. Panokuti, iwayini impya
ibigwe mujosaka ibhya."23Muzhuba lyeSabata Jesu wakapinda muminda mwakabelinozulyo, balayijwa babe bakatanga
kununga zulyo bezupindila. 24BaFalisi bakati kwaali, "Linga, ini beta zunu zusinovumijwa muzhuba lyeSabata?"25Wakati
kwabali, "Ani amujakabala nozwakatiwa naDavida pakabeli nezhala eda zokulya_ iye nabamwe banhulume bakabeli
naye_ 26kuti wakenda chini kungumba yaMwali Abiatha eli untebuji unkulwana, ekalya chinkwa chakabelipo pakalepo,
chakabekwelelwa kulyiwa nabatebuji chete, wakapabo baakabenkwenda nabo?"2728Jesu wakati, "Izhuba lyeSabata
lyakatiwa banhu, asi banhu abajakatilwa iSabata. Nokudalo, Mwananhulumyana woNhu ndiShe, kana weSabata."

3
1Jesu wakangwina muSinagogi , pakabeli nonhulume unaloboko lulo hwihwinyala. 2Banhu bakondingisisa beda kubona
kuti uchondapa nezhuba lyeSabata na betila kuti bewanile ndandu.3Jesu wakati kunhulume unanoluboko lulo
hwihwinyala, ''Nyamuka ume yopa pakati pabanhu bose.'' 4Wakati kubanhu; ''Kulokwelela na kuta zubhodo zezhuba
lyeSabata kana kuchinya; kulondota bupenyu kana kubulaya?'' Koga apana wakashandula.5Wakabalinga ekanyema akale
elineshungu nokukoma kwemoyo yabo, akati kunayiye, ''Tambanuja luboko lulo.'' Wakalutambanuja luboko
lukatambunuka. 6Bafarisi bakabhuda nokukambija bakalangana nabaHerodi kuti bengombulaya chini.7Jesu, elina
balayijwa babe, bakenda kugungwa igubungano lyabanhu lunkantobela luvha kuGalili kuJudiya 8nokuJelusalema akale
nokuIdumeya nokuseli kweJodani bezyungulikila kuTaya nokuSidoni. Pabakawha zunhu zwakata, lumbwembwembwe
lwabanhu lwakezha kunayiye.9Wakabuja balayijwa babe kuti bebambile kakepe katukutukukutila kuti esimanikile
mulumbwembwembwe lwabanhu. 10Nokuti wakalapa banji, nokudalo wose wakabesheta wakenda kwaali kuti
begumane naye.11Mipepo mibi yose payakabeshangana naye, yakabembwela pasi ishomeja iti, ''Ndiwi
mwananhulumwana wamwali'' 12Wakaba kutayija kuti besudombole.13Wakenda akatanha idunhu, akashoba babe
baanoda, bakezha kunayiye. 14Wakashala begumi nabili(akabashoba kuti bapostoli) kuti bebenaye nokubatuma kupupula
iwhi, 15nokuti bebe nesimba lyokubhisa mipepo mibi. 16Wakashala banegumi nabili: Simoni, yoyo wakopiwa izina lokuti
ndiPetulo;17Jakobe mwana nhulumyana waZebhediya, naJohane ununa waJakobe, yoyo ngwakompa izina lokuti Bonega,
zuleba kuti banhulumyana botupalanganda; 18na Andileya, Filipu, Batolomewu, Matewu, Tomasi, Jakobe mwana
nhulumyana waAlufiyasi, Tadewu, Simoni unsungwaji, 19naJudasi Iskaliyoti uchontengesa.20Wakenda kunzi uwe,
lumbwembwembwe lukabungana akale, kuti besulye chinkwa. 21Pabakazuwa bemuli, bakenda kontola, beti '' Inanga
inzelu jije ajichinoshinga zubhodo.'' Bakwali bakabevha kuJelusalema bakati, 22''Ulobhatwa naBheluzubhali'' akale
nontongi wamadimoni etubula kuwabhisa akale.''23Jesu wakabashoba akati kwabali eshingisa untojaniso, ''Satani
unobhisa chini Satani? 24Kana bushe bwaganulana, bushe yobo abungatubule kuma. 25Kana ingumba ikaganulana pakati ,
ingumba yeyo ayingame akale.26Kana Satani akamuka iye nokukwe akale ekaganulana atotubula kuma, koga unobasika
kumapeto. 27Koga apana unhu unongwina mungumba yonhu ulosima esikokwiba zwilongo zuzwe esijatanga nokusunga
unhu ulosima, kovha etola ingumba iye.28Chokomende ndinoti kwamuli, kose kuchinya kwabanhu kuchalekelelwa, kana
kose kutukwa, 29koga yoyo unotuka uMpepo Nchena atolekelelwa asi unandandu woluchinyo usinopela.'' 30Jesu wakaleba
yozu nokuti bakabeti ''Unamipepo mibi.''31Mayi babe nabanakwayina babe bakezha bakama pazhe. Bakantumila,
benshoba. 32Lumbwembwembwe lwakabeligele naye liko mbunganila likati kunayiye, ''Mayi babo nabanakwayina babo
payipo pazhe, bamukupota.''33Wakabashandula eti, ''Ndibapi mayi nabanakwayina bangu na?'' 34Wakachingunuka
ebalinga bose beligele pasi akati, ''Lingani, yaba ndibo mayi nabanakwayina bangu! 35Nokuti ani nani unota kuda
kwaMwali, mwanakwayina, unkazwaji akale ndimayi.''

4
1Wakatanga kulayija kumbali kwegungwa, akale luvute lwabanhu lwakombunganila. Wakangina mubwato yakabeli
mukati mwegungwa ekagala mukati mwalyo. Luvute lwabanhu lwakabeli kumbali kwegungwa. 2Wakabalayija zunu
zunji muntojaniso, mukulayija kukwe, wakati kwabali.3"Whililani! Undimi wakenda kuzhe kunobyala imbeyu iye. 
4Paakabebyala, imwe imbeyu yakambwelela kumbali kwenzila, inyuni jikezha jikayilya. 5Imwe mbeyu yakambwelela
pamwala, kusijakabeli nonseche unji. Pakalepo zukamela, nokuti ayijakabelina unseche unomila.6Pakwakeja , zulimwa
zwakapisa, nokuti azujakabelina miji, zwakakoma. 7Imwe mbeyu yakambwelela , mukati mozulimwa zwemiwha.
zulimwa zwemiwha zwakakubuka zukazwidyamija, azujakabhisa zuzwalwa.8Imwe mbeyu yakambwelela munseche
mbuyanana ikabhisa zulimwa zwakabekubuka , zuwanda akale kuvunwa makumi matatu, makumi mashanu

anakamwempela nezana." 9Kova eti, "Unenzebe jokuwha, ngewhe!"10Wakati eliyega Jesu, bakabeli pelyo naye nabegumi
linatubili bakombhuza nozwemitojaniso. 11Wakati kwabali, "Kunamwi mwakapiwa zulosisika zwobushe bwaMwali. Koga
kunabo bokuzhe zose zunu mitojaniso, 12kuti bekabona, eya bekabona, koga abatobona, kutila kuti kana bekawha, eya
bekawha, koga beleke kuwhisisa, nokuti bengashanduka Mwali ebalekelele."13Wakati kwabali, "Ani amutowhisisa
untojaniso yoyu na?" Muchawhisisa chini imwe mitojaniso?" 14Umbyali unobyala iwhi. 15Yaba ndibo bayikokumbali
kwenzila, kwakabyalwa iwhi. Kana bekawha, pakalepo Satani unozha esikobatolela iwhi lyabyalwa mwabali.16Yeyi ndiyo
imbeyu yakabyalwa pamwala; yaba, bokuti kana bakawha iwhi banolitambula nolushanto. 17Koga besina miji mukati
mwabo, koga besungwala konshaji. Kana kushungulujwa nokusheteswa kwasika nokuda kwewhi, banombwela
nokukambija.18Bamwe ndibo yabaya banonyalwa mumiwha. Ndibo banowha iwhi, 19koga bedisisa zwenyika nokunyepela
ifuma nezwilakamilo zokubamfumi ndizo zunojipa iwhi, zusizwale michelo. 20Yeyo yakabyalwa munseche umbhodo
ndibi yabaya banowha iwhi, belitambule besikozwala michelo minji.21Jesu wakati kwabali, "Mosobiga mwenje
mungumba kuti munowubiga munsangwa kana mudako lombheda? Mowunginisa musikombiga pechigalo chawo. 
22Nokuti akuna chakasisika chisinobhudila pachena, akale apana chilobwata chisinobhuda pachena. 23Kana unhu
elinenzebe jokuwha, ngewhe!"24Wakati kwabali, "Whisisani zwamunowha, nokuti inzila yawunota nayo nawi bachakutila
alo, zunji zuchapamijwa kwauli. 25Nokuti unanazo, kuna iye uchapamijwa, nooyo usina, nozwa ana nazwo
zwichatolwa."26Wakati, "Bushe bwaMwali bunanga sonhu wakabyala imbeyu yiye munyika. 27Unolala busiku esikomuka
masikati, imbeyu imele isikokubuka, koga atoziba kuti zunota chini. 28Inyika inozwala yoga zuzwalo: Kunotanga lupando,
nzebe, kojobuya zulyo zwakakola munzebe. 29Kana zulyo zwayiva, unokambija kovuna nokuti unshaji
unobaswika."30Wakati akale, "Tingabukwejanisa neni bushe bwaMwali, ndichipi chitojaniso chatingashingisa
kupandulula yozu? 31Chinanga sembeyu yemastadi, inoti, kana yabyalwa, inhukutuku kupinda imbeyu jose jimomu
munyika. 32Koga, kana yabyalwa, inokubuka kupinda zose zulimwa zumomuchilili, akale zunota inhabi hulwana, kutila
kuti inyuni jedenga jingata zuzhumbo muntuzi wayo."33Nemitojaniso minji inanga seyi wakaleba mawhi kunayibo zunda
nokuwhisisa kwabo, 34ajakabeleka chinhu kunayibo kusina ntojaniso. koga wakabeti kana eli ega, wakabepandulula
kubalayijwa babe.35Nelyo izhuba, Pakwakawaba busiku, wakati kwabali, "Andeni kunelimwe bhazu." 36Nezwo bakasiya
luvute lwabanhu, betola Jesu benda naye, somwakabeli mubwato. Kwakabeli naamwe mabwato akabenda naye. 37Akale
kwakaba nebhepo igulwana nobukali, akale indangwena yakabe ngwina mubwato zwakatisa kuti ivula ide kuzhala
mubwato.38Jesu emene elimubwato elilele munefo. Bakomusa, beti, ''Ndayiji, amuneshungu kuti tabulofa?" 39Wakamuka,
ekakalalila ibhepo, ekati kugungwa, "Lunyalalo! Jikama!" Ibhepo lyakapela, kukaba nokuwhilijila.Wakati kwabali, "Ini
mutya? Amuchina luvumilo na?" Bakazhajwa nolutyo lukulwana bekati kunomwe nomwe, "

5
1Bakasika kumbali kwegungwa , munyika yeGelasenesi. 2Jesu pakabebhuda mulubwato, kwakezha kunayiye unhulume
wakabeli nompepo umbi evha kumakumbu.3Unhulume yoyu wakabegala kumakumbu. Apana unhu wakabetubula
kunsunga, kana neketani. 4Wakabasungwa tunji nozusungo nama ketani. Wakadumula maketani nokuzusungo zose.
Koga apana wakabeli nesimba lokunzunda.5Busiku bose nama sikati kumakumbu nokumatunhu, wakabelila
ezuchekacheka namabwe alopiza. 6Pakabona Jesu nechekule, wakandabukila akakotama mbeli kukwe.7Wakalila newhi
lipo pezhulu eti, ''Nditeni namwi, Jesu, mwananhulumyana waMwali unkulwana? Ndakombelela nawi nokuna Mwali
nokukwe, nchenche musundishupe.'' 8Wakabegala eti kunayiye, ''Bhuda kunhu, iwi mipepo mibi.''9Wakombhuza,
''Ndiwani zina lilyo?'' Wakonshandula, ''Izina lyangu ndowhi Ligiyoni, nokuti tibanji.'' 10Wakankombeleja kuti
esubatatamile muguta.11Noyu nshaji ingulube jinji jakabe cheja mudunhu, 12bakonkombeleja, beti, '' titume tingwine
mungulube; tiumile tingwine munayijo. 13Wakabavumila; mipepo mibi yakabhuda ikangwina mungulube, jimwe jakenda
kudunhu nomugungwa, jimwe jinoswika mawhulu mabili jakanwila muvula.14Yabo bakabe cheja ingulube bakatizha
bekano nyewula zwakaba tikana muguta nomunyika, akale bakabebhuda benda kunobona zwakabatikana. 15Bakozha
kuna Jesu bakabona unhulume wakabeli namadmoni, yoyo wakabeli wakabhatwa nemipepo yaLigiyoni eligele
ekambajikwa eline ndangalilo mbuya; bakabeli nolutyo.16Yabo bakababona zwakabatikana kunhulume wakabeli
nemipepo mibi bakabalungulila zose, akale nezwe ngulube. 17Bakatanga kunkombeleja kuti ebhude muguta lyabo.
18Pakabe ngwina mubwato, unhulume wakabeli kabhatwa nedimoni wakankombeleja kuti ngana waba naye. 19Koga Jesu
ajako mvumila, asi wakati kunayiye, ''Inda kumba nokubanhu babo unobabuja zwawatilwa naMwali, watondejela chini
ishe.'' 20Wakabhuda akenda akatanga kupupula muDekapolisi nozunhu zukwalana zwakabatilwa naJesu, bose
bakachenama.21Pakalepo Jesu pakaba taluka akale kunda kunelimwe bhazu mubwato, igubungano lyako mbunganila
elikumbali kwegungwa. 22Umwe wakatungamili bama Sinagogi wakabewhi Jayirasi wakezha, pakambona wakambwelela
pamakumbo awe. 23Wakankombeleja kasa kasa, eti, ''Mwana nhukajana wabulofa. Ndakumbila ndikombelela, izhani
munamatile ebe zubuyanana elulame.'' 24Pakalepo wakenda naye, lumbwembwembwe lwabanhu lwakontobela
bensundamija.25Pakalepo kwakabeli nonhukaji wakabeli nobulwaji boku kunga ilopa kwamakole makumi namabili. 
26Wakabashupeka kasa ekasika kubalaphi banji, wakabeli ashingisa zose zwakabeli nazo koga bulwaji bwakalamba
bupapilatu. 27Pakawha nozwa Jesu, wakezha kushule kukwe mulumbwembwembwe lwabanhu kabhata umpetelelo
wengubo jije.28Nokuti wakati, ''Ndikabhata ingubo jije, ndichachijwa.'' 29Pakombhata, ilopa lyakavha lyama, wakawha
mumbili uwe kuti wapola mukulwala kukwe.30Pakalepo Jesu wakawha kuti kunesimba lyabhuda muna yiye.
Wakachingunuka mukati molumbwembwembwe akati, ''Ndiani waguma ingubo jangu?'' 31Balayijwa babe bakati

kunayiye, '' Mulumbwene lumbwembwembwe lulo ndikombeleja na, namwi muti, 'Ndiani wandibhata?''' 32Koga Jesu
wakalinga kose kuti ebone kuti ndiani wazuta.33Unhukaji yoyu, aziba zwakabatikana kunayiye, wakaba nolutyo eteketa.
Wakezha akambwelela panayiye akombuja ichokomende lyose. 34Wakati kunayiye, '' Mwana nsichana, kudimbwa kuko
kwakuchijisa. Inda mulunyalalo uchijiswe munjabulo jijo.''35Echinolebeleka, kwakezha bamwe banhu bevha
kuntungamili wokuSinagogi, beti, ''Mwana nsichana uwo wafa.Muchinonshupilani undayiji?''36Koga Jesu paka whisikija
undayijo wakaba lebelekwa wakati nkutungamili weSinagogi, ''Musutye. Koga mudimbwe.'' 37Hajakavumila ose unhu kuti
empelekeje kuzhe kwa Petulo, Jakobe naJohane, unkulu waJakobe. 38Bakezha kungumba yontungamili weSinagogi
akabona banhu bezha belinoluzha; bakabe kwila kasa kasa.39Pakangwina mumba wakati kwabali, ''Ini mukanyema
nokulila? Mwana hajilofa koga ulele''. 40Bakatanga kunseka. Koga wakabasengela pazhe akanotola dade namayi
bomwana nabo bose bakabeli naye, akangwina mwakabeli nomwana.41Wakatola luboko lomwana nsichana akati
kunayiye, ''Talita, kumu!'' zunotolikwa zuwhi, ''Mwana nsichana, ndinoti kwawuli, muka.'' 42Pakalepo mwana
wakanyamuka akakwenda(wakabeli namakole makumi nabili okuzwalwa). Yozu zwakaba shantisa kasa kasa. 
43Wakabalayila zune simba kuti kusube nonhu uchaziba nechitiko yecho.Wakababuja kuti bepe mwana nsichana
chokulya.

6
1Wakabhuda pakalepo akenda kusha kunayibo, balayijwa babe bakontobela. 2Lyakati lyasika izhuba lyeSabata,
Wakalayija muSinagoge. Banhu banji bakachenamiswa nechi chitiko. bakati, "Wakazuwana kupi yozu zwamulayija" "Ini
zutondejelo yozu zwamuta namaboko awe?" 3"Atobeli mbezhi na, mwana waMariya Unkulu waJakobe naJose naJudasi
naSimoni? Bakazwaji babe atinanabo na yopano?" Bakalwajilwa kasa naJesu.4Jesu wakati kwabali, "Umpolofita atokujwa,
kuzhe kokuti kusha kunayibo pabanu bokunayibo nokumakamu nokungumba kwabo." 5Ajakatubula kuta mishingo
mikulwana, kuzhe kokulapa banhu bashoma ebabhata namaboko awe. 6Wakachenamiswa nokusodimbwa kwabo.
Wakabhuda akenda kumizi elayija.7Wakashoba igumi nababili akatanga kubatuma mububili, ekebapa isimba pezhulu
pemipepo mibi, 8ekabayila kuti besinyamule chinu mulwendo lwabo, kuzhe kweswimbo_ besinyamule zokulya,
zukwama, nemali mumabhanti abo_ 9koga bembale imbatata, besimbale zunu zubili.10Wakati kwabali, "pose
pamunobengwina mungumba, mugale kuswika pamuchabhudila. 11Kana bekalamba kumutambula nokumuwhilila
muguta yeyo, mukabhuda yopo, mukuhumule inchena mumakumbo enu senzila yokupupula."12Bakenda kunopupula
kuti banhu balokwelela kushanduka. 13Bakabhisa mipepo mibi inji, bekaguba bose bakabelwala namafuta bebachilisa.
14Ishe Helodi wakawha yozu, nokuti izina lyaJesu lyakabazibikana. Bamwe bakabeti, "Johane umbhabhatizi wamuswa
mubafi, ndizo elinamasimba okuta zuchenamiso . 15Bamwe bakati, ndiEliya." Bamwebo bekati, "Umpolofita, somwe
wabapolofita bantolo."16Koga Helodi pakati awha yozu wakati, "Johane, wandacheka nsholo, kuti wamuswa." 17Nokuti
Helodi wakabatuma banhu kuti benosunga Johane, wakabovalila muntolongo nokuda kwaHelodiyasi( unkaji wonkulu
waFilipu), nokuti wakabondobola iye.18Nokuti Johane wakababuja Helodi kuti, azumo mumulawo kuti ulobole unkaji
wonkulu uwo." 19Koga Helodiyasi wakonyemela ekazubiga mundangalilo ekada kuti ebulayiwe, koga azujakabeta, 
20nokuti Helodi bakabontya Johane; eziba kuti wakabeli unhu ulolulama akale elinchena, wakombhata zubhodo.
Kunwhilila kwakompa lushanto lukulwana, nokudalo wakonwhisisa ekashanta.21Kwakaba nechibaka muzhuba Helodi
lyakabepembelela izhuba lilye lyokuzwala kukwe wakashoba bakulwana nabatungamili bomuGalili kuti
bezhopembelela naye nezo wakabambanyila zyokulya zwamadeko. 22Nokudalo kwakezha mwana nsichana waHelodiyasi
ekabazanila, wakashantisa Helodi nabo baakabelya nabo. Ishe bekati kunsichana, "Kumbila chili chose chawunoda
ndichakupa."23Wakakowa kuna iye eti, "Zose zwawuchandikumbila, ndichakupa, kuswika iganta lyobushe bwangu." 
24Wakenda kunamai babe akati, "Ini zwadingakumbila?" Bakashandula beti, "Unsholo waJohani umbhabhatizi." 
25Wakabwila nokukambija kuna she, ekakumbila, eti, "Ndoda mundipe , feno, unsholo waJohani umbhabhatizi mundilo
ilotiwa nozukunyana."26Koga yozu zwakapeshungu kunashe, achijakabelambika chikumbilo chiche nokuti wakabakowa
mbeli kwabanhu wakabelya nabo. 27Nokudalo she wakatuma umpolisa wabakondinda ekolayila kuti ombuzile unsholo
waJohani. Umpolisa wakafugama ekabhuda. Undindi wakenda ekanondumula unsholo muntolongo. 28Wakabuzwa
unsholo mundilo bekompa nsichana, unsichana ekanopa mai babe. 29Bakati bawha yozu , balayijwa bakanotola umbili
uwe bakonjika.30Bapositoli bakashangana naJesu bakombuja zose zwabakata nozwabakalayija. 31Wakati kwabali,
"Bhudani nokwenu munde kulosisika munyetutuke konshaji." Nokuti banji bamungina benda, besinowhana nonshaji
wokulya. 32Nokudalo bakangwina mubwato bakenda kubugalo bulosisika beliboga.33Akale bakababona bebhuda banhu
banji bekabaziba, pamwempela bakalabukila kwakale namakumbo beva mumaguta ose, bekasika mbeli kwabo. 
34Pabakabhuda mubwato , wakabona luvute lwabanhu ekebawhila ishe nokuti bakabeli semhwizi jisina uncheji.
Wakatanga kubalayija zuzu zunji.35Kwakati kwaswibha, balayijwa babe bakezha kuna iye bakati, "Yobu bugalo bulosisika
akale kwaswibha . 36Batatamileni kutila kuti bende kunyika ipo pelyo nokumizi kuti benozutengela
zokulya."37Wakabashandula eti, "Bapeni zokulya." Bakati kwaali, " Tingenda na kunotenga zunkwa zwamadinali manji
anokwana zana mbili tisikobapa belye?" 38Wakati kwabali, "Munazunkwa zungana? Indani munolinga."
'""Pabakazwibala, bakati, Zunkwa zushanu nehove mbili."39Wakalayila banhu kuti begale mubuhwa bunyolo beli
mutukapo. 40Bakagala mutukapo twabanhu bamwe beli makumi mashanu bamwe zana. 41Wakatola zunkwa zushanu
nehobe mbili, ekalinga kudenga wakakombolela ekachimedula ekapa balayijwa babe kuti benopa banhu. Ekakobela
banhu bose ihove mbili.42Bose bakalya kuswika baguta . 43Bakatola tusyepu twechinkwa, bekazhaja insangwa jinosika

igumi notubili, notusyepu twehove. 44Kwakabeli nabanhu banosika zwiulu zwishanu.454647Nokukambija wakabuja
balayijwa babe kuti bengine mubwato kutila kuti bende mbeli kukwe kunelimwe bhazu, kunda kuBethsaida, iye
echinotatamila luvute lwabanhu. Paakabhuda kuna ibo wakenda kudunhu kunonamata . Kwakati kwaba busiku, ibwato
lyakababaphakati pegungwa waka48Wakabona kuti bamushungulujwa nobuyambo, nebhepo. Kwakati kwaba
busikuwakezha kwabali, ekwenda mugwegulu, wakabeda kubapinda panayibo. 49Koga pabakombona ekwenda
mugungwa, bakabeti posa chipuku nokudalo bakalila , 50nokuti bakombona bekashushikana. nokukambija wakalebeleka
nabo akati kwabali, "Simitijani! Musitye!"51Wakangina nabo mubwato, impepo likama. Bakachenama kasa. 52Nokuti
abajakabawhisisa kuti zunkwa zunolebani. Koga, mwoyo yabo yakabakakoma.53Pabakataluka, kunelimwe bhazu,
bakenda kuGenesaleti bekangwina munelimwe bwato. 54Pabakabhuda mubwato, banhu bakakimbija kumbona, 
55bekalabuka mubugalo bekatanga kubuza banolwala kose kwabakewha kuti upo.56Pakabengina mubugalo, mumaguta,
nomunyika bakabebiga banolwala mumisika. bakonkumbilisisa kuti bebhate umpendelo wengubo iye, akale mubunji
bwabo bakombhata bekachijwa.

7
1BaFalisi nabamwe bakwali bakabeva kuJelusalema bakombunganila.2Bakabona kuti balayijwa babe bakabelya chinkwa
namaboko aloswibha, esijiloshambwa. 3( Nokuti baFalisi nabaJuda bose abatolya besijashamba maboko zubuyanan,
nokuti bachilo bhatilila kumilayo yabakulwana. 4BaFalisi kana beva kumusika, abatolya kana besashamba mibili yabo,
bachilobhatilila kuzunu zwabakawana zunanga sokushambisa inkomeki, mipika, mikombe yekopa , nozugalo
zwabanoshingisa kana belya.)5BaFalisi nabakwali bakabhuza Jesu beti, "Neni balayijwa babo besinotobela ungalilo
wakabetiwa nabakulwana, koga belya chinkwa namaboko aloswibha?"6Wakati kwabali , "Ìsaya wakapolofita zubhodo
namwi bachengeji. Sezwakakwalwa kuti, 'Banhu yaba banondikuja nondomo, koga mwoyo yabo ikokule nami. 
7Banonamatila pasina, belayija mulawo yabanhu somulawo wegubungano.'8Munolasha mulawo waMwali mubhatilila
kumagalilo abanhu," 9Wakati kwabali, " Zubuya na kulamba mulawo waMwali kutila kuti mugale nongalilo wabanhu
wantolo! 10Nokuti Mozisi wakati, 'Kuja dade namai babo; akale, 'Yoyo unolebeleka bubi pezhulu patate kana amai babe
uchalangilwa kufa.'11Munoti , " kana unhu eti kuna dade namai babe, "Lose lubhancho lwamunowana kuva kunami i
Cobani"(zuleba kuti, Chipo), 12Nokudalo amuchinomvumija kubhancha dade namai babe. 13Mumuta kuti ihwi lya Mwali
kuti lisiwhikane nongalilo wenu wamumulalama . Nozumwe zunokwendelana zwamunota.14Wakashoba luvute
lwabanhu akati kwabali, "Ihwililani, imwi mose, muhwisisise. 15Akuna chinhu chinoboneka pazhe ponhu chinonswibhisa
kana chingwina mukati. Zunhu zunobhuda ponhu ndizo 16zunoonswibhisa. "Kana unhu eline nzebe jokuhwa, undekeni
ehwe.17Ngweno Jesu paakasiya luvute lwabanhu wakangwina mungumba, balayijwa babe bakombuza nozontaniso. 18Jesu
wakati, "Namwibo amujanu mwawhisisa? Amutoziba na kuti chose chinongina mukati monhu chiva pazhe
achitonswibhisa, 19nokuti achitongina mumwoyo uwe, asi zunongina muntumbu mumwe zusikobhuda zunda
muchimbuzi?"20Wakati, "Zunobhuda mumwoyo wonhu ndizo zunonswibhisa. 21Nokuti mukati monhu, zuva kumwoyo ,
ndiko kunobhuda miyeyo mibi, busangu, kukwiba, kubulaya, 22kuchiba, moyo mbi, manyepo, kuleba zubi, ishanje,
kunyeya, bushambwa, bulema. 23Zose zwibi yozu zunova mukati, akale ndizo zuswibhisa unhu."24Wakanyamuka yopo
akenda kubugalo bweTile neSidoni. Ekangwina mungumba, akale ajakabeda kuti banhu bezibe kwakabeli, koga
ajakabesisika. 25Nokukambija unhukaji wakabeli nomwana wakabeli nemipepo mibi wakawha nozuzwe akanowila
pamakumbo awe. 26Unhukaji yoyu wakabeli uGiliki, uSyrophoenician kukuzwalwa. Wakonkumbila kuti ebhise umpepo
umbi kumwana uwe nsichana.27Wakati kuna iye, "mani tangwa bana belye. Nokuti azujilokwelela kutola chinkwa
chabana uchiposele imbwa." 28Koga wakashandula eti kwaali, "Eya, She, nembwa jinolya mudako mwetebuli jinungilila
mafufu anobembwejwa nabana,"29Wakati kwaali, "Nokudalo nozwawaleba, inda mulunyalalo. Idimoni lyabhuda
kunsichana uwo." 30Wakabwilila kungumba iye ekawana mwana uwe elilele pombheda, idimoni lyabhuda.31Akale
wakabhuda mubugalo bweTile, akapinda nomuSidon enda kugungwa lyeGalileya engina mubugalo bweDecapolis. 
32Bakombuzila unhu wechinzebe esinotubula kulebeleka zubhodo, bekonkumbila kuti ombahate namaboko awe.
33Wakontola ekombhisa mbeli koluvute lwabanhu benda kundawo ilosisika, wakabiga tunyala tutwe munzebe jije, ekafila
mate ekabhata lulimi lulwe. 34Wakalinga kudenga, ekafemuluka akati kwaali, "Ephphata," zunoleba kuti, "zhula!" 
35Nokukambija inzebe jije jazkazhulika, nolulimi lukasungunulwa, ekatanga kulebeleka zubhodo.36Jesu wakababuja kuti
besibuje banhu. Koga paakabebabuja, ndipo pabakabepupula. 37Bakachenama kasa, beti, "Wata zunu zose zubhodo.
Unota basinowha bewhe nabasinolebeleka belebeke."

8
1Mumazhuba yayo, kwakaba kuli noluvute lwabanhu, koga abajakabelina zokulya. Jesu wakashoba balayijwa babe akati
kwabali, 2"ndimuwhila yolu luvute lwabanhu nokuti mumazhuba matatu apinda bamunditobela koga abana zokulya. 
3Kana ndikababwiliza kujingumba jabo besijalya, bengazilikila munzila. Nokuti bamwe babo banova kule." 4Balayijwa
babe bakonshandula beti, "Ndikupi kwatingawana chinkwa chinokwana luvute lose yolu tilimushango
yakadayi?"5Wakababhuza eti, "Munazunkwa zungana?" Bakati, "Zwishanu zuna tubili." 6Wakalayila luvute lwabanhu kuti
lugale pasi. Wakatola zunkwa zushanu zunatubili, ekaboka, akazukwamula. Wakapa balayijwa babe kuti bekobele luvute
lwabanhu.7Bakabeli notukobe tushoma, paakapeja kuboka, wakalayila balayijwa babe kuti bekobebo. 8Bakalya bekaguta,
bekanungilila tusyepu twakabasala , zwakazhala muzuzuma zushanu zunatubili. 9Kwakabeli nabanhu bakabelizulu

zuna. Wakabatata. 10Nokukambija wakanongwina mubwato nabalayijwa babe, bakenda kuDalumanuta.11BaFalisi
bakabhuda bekatanga kukakabajana naye. Bakabonkombeleja kuti ete chichenamiso, beda kunkweja. 12Wakafemeleka
kasa mumpepo uwe ekati, "Ini zunotisa kuti luji yolu lude zuchenamiso? Chokomende ndinoti kwamuli , apana
chichenamiso chandichatondeja luji yolu." 13Wakabasiya akenda kunongwina mubwato kova enda kunelimwe bhazu.
14Feno balayijwa bakakanganwa kunyamula chinkwa chabo bengina mubwato. Bakabasala nechinkwa chimwempela
chete. 15Wakabalaya, eti, "Lingani, muchenjelele unkukumuso wabaFalisi nonkukumuso waHelodi."16Balayijwa
bakabekakabajana boga nokuti besina zolya. 17Pakawhisisa yozu, wakababhuza eti, "Ini mukakabajana nokuti amuna
chinkwa? Ini mwoyo yenu ikakoma ali?18Munamesho, amutotobona na? Munenzebe, amutowha na? Amutoyeya na? 
19Pandakakwamula zunkwa zushanu zukalyiwa nabanhu bananga zwiulu zwishanu, zwitundu zungana zwakasala
nozusyepu zwechinkwa zumakanungilila. Bakati kwaali, makumi anatubili.20"Pandakakwamula zunkwa zushanu
notubili kuti zukwane banhu bananga zwiulu zuna, zwitungu zungana zwakabelizhele tusyepu?" Bakati kwaali,
"zushanu notubili." 21Wakati kwabali, " Amujanu mwawhisisa nanhasi?"22Bakaswika kuBethisayida. Bakabuzila Jesu
unhulume wakabelibhofu kuti ombhate. 23Jesu wakabhata luboko lwebhofu ekombhisa kuzhe konzi. Paakafila mate
mumesho awe ekatambanuja maboko awe pezhulu pape, wakombuuza eti, "Kunazwawubweni na?"24Wakalinga pezhulu,
ekati " ndibweni banhulume bana semiti imukwenda." 25Wakombhata pamesho awe zwakale, pakalepo wakava
abonesesa zubhodo. 26Jesu wakontumija kungumba kukwe akale ekati, "Usingine mumizi."27Jesu wakatola balayijwa babe
bekangina kumizi yeKesaliya yokuFilipi. Bechimunzila wakabhuza balayijwa babe eti, "Banhu banoti ndimi ani?" 
28Bakonshandula beti, "Johane umbhabhatizi. Bamwe banoti, 'ndimwi Eliya,' bamwe nebo beti, ' Umwe
wabapolofita."29Wakababhuza eti, "Ani imwi moti ndimi?" Petulo wakonshandula eti, "Ndimwi Khristo." 30Jesu
wakabalayila kuti besibuje banhu nozuzwe.31Wakatanga kubalayija kuti Mwananhulumyana wonhu unokwelela
kusheteswa, noudalo ucholambwa nabakulwana nabatebuji bakulwana nabakwali, esikobulayiwa, esikomuka muzhuba
lyatatu. 32Wakalebeleka inyaya yeyi pachena. Petulo wakonshobela kumbali ekatanga kuhatamija.33Wakachingunuka
ekalinga balayijwa babe ekakalaliwa Petulo akati, "Inda mushule lyangu, Satani! Awujimubiga indangalilo iyo muzunu
zwaMwali, koga muzunu zwabanhu." 34Wakashoba luvute lwabanhu nabalayijwa babe pamwempela, akati kwabali,
"Kana unhu eda kunditobela, unokwelela kuzulamba, enyamule unchinjikwa uwe, esikonditobela.35Nokuti yoyo unoda
kuchija bupenyu bubwe buchondashikila, koga yoyo unolashikilwa nobupenyu bubwe muzina lyangu nendebo mbuya
unobukwabilila. 36Zunobhancha neni kuti unhu ewane zose zopenyika esikolashikilwa nobupenyu bubwe na? 37Ini
zwangape unhu kuti ewane bupenyu bubwe?38Yoyo unaneshoni nami namawhi muluji yeyi yobupombwe noluchinyo,
Mwananhulumyana woNhu uchaba neshoni nayepachezha kubushe bwaTate babe neNhumwa inchena."

9
1Wakati kunayibo, ''Chokomende ndoti kwamuli, kuna bamwe benu bamile yopano bachalekeja kushangana nolufu
besanu babona bushe bwaMwali buzha namasimba.'' 2Mushule mwamazhuba mashanu nakamwempela, Jesu wakatola
Petulo, Jakobe na Johane kudunu gulwana, beliboga. Wakashanduka akaba kunechimwe chimo mbeli kwabo. 3Zumbalo
zuzwe zukachena, zokuchenesesa kupinda unchenisi womunyika kuzwichenesa.4Zwino Eliya elina Mozisi bakaboneka
kuna ibo, bakabe mukulebeleka naJesu. 5Petulo wakashandula akati kunaJesu, ''Ndayiji, zulokwelela na kuti tibe yopano,
ngatibake ingumba natu, iyo, yaMozisi imwe ibe yaEliya.'' 6(Wakazushayiwa zokulebeleka, nokuti bakababa
nolutyo.)7Kwakezha makole akaba fulatila. Kwakawhikana iwhi liva mamakole liti, ''Yoyu mwananhulumyana wangu
wandinodisisa. Whililani kunayiye.'' 8Pakalepo, apana nhu wabakabona, koga Jesu chete.9Pabakabebheluka bevha
mudunhu, wakabalayila kuti besulebe zwabakababona kuswika mwananhulumyana wamuka kubafi. 10Bakawhilijila
pesina wababuja, koga bekwejisa beli boga beti ''kumufa kubafi'' zunovhani.11Bakombhuza , ''Ini bakwali beti Eliya etange
kuzha?'' 12Wakati kwabali, ''Eliya wakezha kokutanga komusilija zusakabelipo. Ini kukakwalwa kuti mwananhulumyana
unokwelela kusheteswa akale elingilwa pasi? 13Koga ndoti kwawuli Eliya wezha, bakata zwabakabeda kunayiye,
sozwazulo kwala mayelana naye.''14Pabakezha kubalayijwa, bakabona igubungano lilo bakombeleja, nabakwali
bemukukakabajana. 15Pabakambona Jesu, igubungano lyakachenama lilabukila kwaali bemuusa. 16Wakabhuza balayijwa
eti, ''Ini mukakabajana nabo?''17Umwe mugubungano wakonshandula, ''Ndayiji, ndezha nomwananhulumyana wangu
kunawi. Unompepo unontisa kuti esulebeleke. 18Zungobhata nesimba unombwelela pasi, ebhuda ifulu mundomo, enyeya
meno, kova ekoma. Ndakabuja balayijwa kuti belibhise, koga bakakonelwa.'' 19Wakabashandula eti, ''Luji lusinodimbwa,
ndichagala konshaji nkulwana chini namwi? Umbuzeni kunami''20Bakonsenga mwana wechinhulume kunayiye. Umpepo
pawakabona Jesu, zwakamposela pasi akatanga kupupa. Yoyu mwana pakambwela pasi wakabhuda mafulu mundomo. 
21Jesu wakabhuza dade babe kuti, ''Waba nonshajini eli ali?'' Dade babe bakati, ''Kuvha elimwana ntukutuku. 
22Zukombhata zwakabe mposela mumoto kana muvula zuda kumpalaja. Kana mutubula , tiwhileni she
mutibhanche''23Jesu wakati kunayiye, ''Kana mutubula'? Zose zunotubulika kunabo banodimbwa.'' 24Pakalepo dade
bomwana bakakwila beti, ''Ndodimbwa! Ndibhancheni kusodimbwa kwangu!'' 25Jesu paakabona igubungano lilabuka
kunayibo, wakalayila mipepo mibi eti, ''Iwi mpepo usinowha nowusinolebeleka, ndoti kwawuli, bhuda mwaali, akale
usibe ubuya kunayiye kakale.26Lyakakwilila muzhezhulu likokombhata nesimba mwana nhulume akale likavha
lyabhuda likenda. Mwana nhulume wakata soti unhu wabafa, zokuti banji bakati, ''Wafa.'' 27Koga Jesu wakombhata
noluboko lulwe akonyamula, akale mwana nhulume yoyu akanyamuka.28Wakati eswika mungumba Jesu, balayijwa
bakombhuza beliboga beti, ''Ini tisijakali bhisa?'' 29Wakati kwabali, ''Yoyu nshobo wompepo awutobhisika koga kuzhe

kweminamato.''30Bakabhuda benda bakapinda nomuGalaliya. Hajakada kuti banhu bezibe kwabakabeli, 31nokuti
wakabelayija balayijwa babe. Wakati kwabali ,''Mwana nhulumyana uchapilwa mumaboko abanhu bechinhulume
besikombulaya.Engobulayiwa, mushule mwamazhuba matatu uchamuka. 32Koga abakajakawhisisa indebo yeyo, koga
bakatya kumbhuza.33Pabakasika kuKapenawumi. Angina mungumba wakababhuza eti, ''Mwabe kwejisani munzila?'' 
34Koga apana wakashandula. Nokuti bakabekakabajana muzila umwe nomwe eti ndiye nkulwana. 35Pabakagala pasi,
wakashoba banegumi nabili bose akati kwabali, ''Kana umwe wenu eda kuba wotanga, unokwelela kuba wokupejeleja
nokuba ndanda kubabose.''36Wakatola mwana ntukutuku akombiga pakati pabo. Wakombiga mukati mwamaboko awe
akati kwabali, '' 37Ani nani unotambula mwana wakadalo muzina lyangu watmbula imi; unonditambula akale atotambula
mi koga wakandituma.''38Johane wakati kunayiye, ''Ndayiji, takabona umwe nhu ebhisa madimoni nezina lyenu
tikojibisa, nokuti hataba umwe wabatobeli bedu.'' 39Koga Jesu wakati, Unsiyeni, nokuti akuna uchata kana kubhata
nshingo nkulwana muzina lyangu esikolebeleleka zunhu zubi nami.40Ani nani usilomilana nasu ndokunasu. 41Unokupa
unkombe wevula kuti unwe muzina lyangu nokuti ndiwaKristu, chokomende ndinoti kwawuli, hatoshayiwa undipo uwe.
4442Wose unombweja bana batukutuku kana kubata kuti besudimbwe munayiwe, zulokwelela kuti esungwe ponchibha
bemposele mugungwa. 43Kana luli luboko lulo akale lunotisa kuti umbwele mukudimbwa, lidubule. Zunobeli zubuya kuti
ungine kudenga noluboka lumwempela pana kuti unde kuGehena, kuna moto usinopela.4546Kana igumbo lilo likutisa kuti
uchinye, lidubule. Zwibuya kunda kubushe bwedenga ulichikosha kana kuba namakumbo mabili akale kuposelwa
muGehena.47Kana izhisho lilo lita kuti uchinye, libhise.Zwibuya kungwina bushe bokudenga uli nezhisho limwempela
kunokuba namabili usikoposelwa muGehena, 48pane honye jisinofa nomoto usinojimwa.49Wose ucholungwa nomunyu
unomoto. 50Munyu umbhodo, koga kana ukashayiwa bumunyu bwawo, unowuta chini kuti ulwele akale? Ibani munyu
mube nolunyalalo kunomwe nomwe.''

10
1Jesu wakabhuda kunobu bugalo akenda kuJudiya nokuseli kolwizi lunowhi Jolodani, lumbwembwembwe lwakezha
kunayiye. Wakabalayija sonhu wakabatumwa kuzhodalo. 2Koga baFalisi bakezha kunayiye benkweja bakombhuza, ''Zupo
pomulawu na kuti undume eshime unkaji uwe?'' 3Wakashandula, ''Mozisi wakamulayilani na?'' 4Ibo bakati, ''Mozisi
wakavumija unhulume kuti ekwale chitupa chipo pomulawu chokulambana usikontatamila zo.''5''Yozu zwakavha
mumwoyo yenu kuti wakakwala mulawu yoyu,'' Jesu wakati kwabali. 6''Koga kutanga kubumbwa, 'Mwali wakabumba
unhulume nonhukaji.'7'Nayozu unhulume uchabhuda kuna dade babe ende kunobhatana nonkaji uwe, 8yaba babili
bachaba nyma imwempela.' 9Nayozu akale ndoti kunamwi zwashanganiswa naMwali, ngakusabe nonhu
uchabapalajanisa.''10Pabakabeli mungumba, balayijwa bakombhuza akale. 11Wakati kwabali, ''Unoshima unkaji uwe
esikolobola umwe nhukaji unobeta bupombwe. 12Unhukaji engolamba ndume esikolobolwa nomwe, wata bupombwe
akale.''13Bakabuza bana babo batukutuku kunayiye kutila kuti ebabhatebo, koga balayijwa bakabajibisa. 14Paakkazubona
Jesu, wakanyema akati kwabali, ''Lekani bana batukutuku bezhe kunami, nokuti bushe bokudenga ndobwabo.
15Chokomende ndoti kwawuli, yoyu uchaleka kutambula bushe bokudenga echili mwana hatono ngina kudenga.'' 
16Wakabatola bana akabanyamula ebabiga luboko lulwe ebakombolela.17Paakatanga lwendo lulwe. kunanhulume
wakalabuka kunayiye akafugama akabhuza, ''Ndayiji ulolulama, ini zwandingate kuti ndilalame bupenyu businopela?'' 
18Jesu wakati, ''Ini mundishoba ndayiji ulolulama? Apana unhu ulolulama kuzhe kwaMwali oga. 19Moyiziba milawu
inegumi: 'Usubulaye, usute bupombwe, usukwibe, usunyepe, usuchengeje, kuja dade namayi babo.''20Unhulume akati,
''Ndayiji zose yozu zwalebwa ndakazutobeleja ntolo ndichino kubuka.'' 21Jesu wakondinga akaba noludo kunayiye. Wakati
kunayiye, ''Kune chinhu chimwempela chawusijimuta. Tengesa zunhu zose zwawunanazo upe kunabo banosheta,
nayozo uchawana bushe kudenga. Wakaleba kunayiye akati, usikozha unditobele.'' 22Koga unhulume yoyu nezwakalebwa
wakashungulujika akabhuda akenda eline shungu, nokuti wakabeli chinoti elina zunhu zose.23Jesu wakabalinga bose
akati kuna balayijwa babe, ''Ini banhu balofuma beli nobulemu bokuti bengwine bushe bokudenga!'' 24Yaya mawhi akata
kuti balayijwa bechename. Koga Jesu wakati kwabali, ''Bana, zukukutu chini kuti mungwine mubushe bwaMwali! 
25Zulelu kuti ikamela lingwine mukazhisho kenaliti kunakuti umfumi engwine mubushe bwedenga.''26Zwakabachenamisa
bakabhuzana boga beti, ''Nayozu ndiani uchachijwa?'' 27Jesu wakabalinga akati kunayibo, ''Nabanhu zunokonwa, koga
naMwali zunota. Nokuti naMwali zose zunota.'' 28Petulo wakatanga kulebeleka naye eti, ''Linga, tasiya zunhu zose
tikakutobela.''29Jesu wakati, ''Chokomende ndinoti kwawuli, akuna nhu wakasiya ingumba, banakwayina kana dade
namayi nabana kana minda nokuda kwangu kana indebo mbuya 30uchotambula izana mukulalama kwabo: jingumba,
banakwayina nabamayi kana bana neminda, kutongwa, munyika ichozha, nobupenyu businopela. 31Koga yabo bako
kumbeli bachaba mushule nabo nebo bokushule bachaba kumbeli.''32Bakabeli munzila benda kuJelusalema, Jesu
wakabekwendela kumbeli. Yozu zwakaba chenamisa balayijwa, nayabo bakabetobela.zwakabatyisa. Jesu wakatola
begumi nabili akababuja zwatikana kunayiye. 33''Lingani, timuthanisa tinda kuJerusalema, mwananhulumyana
uchapilwa kubatebuji bakulwana nabakwali. Bachantongela lufu besiko mpilija kuluji lwamaJentali. 34Bachonseka ,
bemfile mate, benabhe, bembulaye, besiko mbulaya. Koga mushule mwamazhuba matatu uchamuka.''35Jakobe na Johani,
bana baZebhediya, bakezha kunayiye bakati, ''Ndayiji, toda ute zunhu zose zwatichakumbila kuti utitile.'' 36Wakati
kunayibo, Ini zwamunoda?'' 37Ibo bakati, ''Timukumbila kuti ugale nasu mubushe bwedenga, kuluboko lolulyi nolo
kuchesho.38Koga Jesu wakabashandula eti, Amutoziba zwamumukumbila. Munotubula kunwa munkombe
wandichanwilwa kana kuti mubhabhatizwe nenzila yandaka bhabhatizwa nayo na? 39Ibo bakati kuyayiye, ''Totubula.''

Jesu akati kwabali, ''Unkombe wandichanwila, muchanwilabo, nokubhabhatizwa kwandichata, muchatiwabo. 40Koga
uchagala kuluboko lokulya kana lwechesho atoba wangu kuti epiwe, asi kunayabo bakazubambila.''41Pabakazuwa
bamwe balayijwa banegumi bakati bakonyemela Jakobe na Johani. 42Jesu wakabashoba akati, ''Yabo banowhi batongi
babaJentali, banoso bakubukila, nabo bakulwana babo banosotonga nenzila ipo pezhulu.43Asi ayitoba iyo nzila yamunota
nayo pakati penu. Wose unoshubila bupenyu bubhodo unokwelela kutanga waba umwe wezushingi zuzo, 44nowunoda
kuba wokutanga unokwelela kuba chishingi chabo bose. 45Mwana nhulumyana hajakezha kochijwa koga kochijisa,
nokupa banhu bupenyu kushanganisila bose.''46Bakezha kuJericho. Ebhuda muJericho nabalayijwa babe
nolumbwembwembwe lwabanhu, mwana nhulumyana waTimiyasi, Bhatimyasi, wakabeli chiphofu, wakabeligele
kumbali nkogwagwa. 47Paakawa kuti ndiJesu uNazalena, wakabepinda wakatanga kushomeja akati, Jesu mwana
waDavida, ndiwhile she!'' 48Banji bakondambija kuti eshomeje, beti umubazhoja ewhilijile. Koga wakalila kas eshomejela
pezhulu, ''Mwana waDavida, ndiwhileni ishe!''49Jesu wakama akalayila kuti enoshobwa. Bakachishoba chiphofu, bakati, ''
Usutye! Nyamuka! Jesu umukushoba.'' 50Wakalasha zumbalo, akalabuka, kuna Jesu.51Jesu wakanshandula akati, ''Ini
zwawunoda ndikutile?'' Chiphofu chakati kunayiye, ''Ndayiji, ndimuda kuti nditubule kubona''. 52Jesu wakati kunayiye,
''Inda. Kubimba kuko kwakuchijisa''. Pakalepo wakatanga kubona akale, akontobela.

11
1Pabakaswika muJelusalema, beli pelyo ne Bhetifegi ne Bhetani pedunhu lyeOliveti, Jesu wakatumila balayijwa babe
babili 2akati kwabali, ''Indani peguta likoku nelimwe ibhazu pelyo nasu. Pamunongwina, muchawana kana kedonki
kasanu kakathanwa. Mukasupule mukabuze kwandili. 3Umwe akati kwamuli, 'Mumuzutilani yozu na?' munshandule
muti, 'Ishe ndibo bamukada banolibwiliza nokukambija.''4Bakabhuda bakenda kule bakawana kana keDonki
kekasungililwa kuzhe kwenzila, bakakansupula. 5Bamwe bakabelimile pelyo bakati kwabali, ''Mukumutani mukasupula
kana keDonki? 6Bakalebeleka nabo sokubujwa kwabo naJesu, banhu bakava babuja kuti bende.7Bakaseng akana kedonki
kunaJesu bakaposela zumbalo zwabo pakali bakakagalila. 8Banhu banji bakawala micheka yabo mumigwagwa, bamwe
bakawala inhabi jabakabatema muminda. 9Bakabekwendela mushule nabakabetobela bakabeshomeja beti, 'Hosana!
Ulokombolelwa unozha muzina lyaShe. 10Bulokombolelwa bushe bukumuzha natate bedu Davida! Hosana
wopezhuluzhulu.11Jesu wakangwina muJelusalema akapinda nomutempeli ekalinga zose. Feno unshaji wakabapela,
wakenda kuBhetani nabalayijwa babe bali gumi nababili. 12Muchimuka pabaka bebhuda benda kuBhetani , wakabeli
nezhala.13Elikule wakabona unti wonkuyu wakabeli namazhani, wakenda kuti kunobona kuti angawana unchelo pawuli,
akawana pesina mazhani, nokuti awujakabeli unshaji wonkuyu. 14Wakalebeleka nawo nkuyu eti '' Apana ucholya nchelo
unovha kwawuli.''15Bakezha kuJelusalema, akangwina mutempeli akabatatamila banotengesa nabanotenga.
Wakapindimula matebuli abakabetengiselana imali nozugalo zwaabo bakabe tengesa inkwilimba. 16Hajakavumila kuti
unhu kuti enyamule chinhu chokutengesa mutempeli.17Wakabalayija eti, ''Azujilokwalwa na kuti, 'Ingumba yangu
ichashobwa kuti ingumba yokunamata kunduji jose'?Asi mwaita ingumba yembavha.'' 18Batebuji unkulwana nabakwali
bakawha zwakabaleba, bakashaka inzila yokuti bempalaje. Bakabontya nokuti ibungano lyose lyakachenamiswa
nendayijo jije. 19Pakakwaba madeko, bakabhuda muguta.20Pakabekwenda zwinganangwana, bakabona unti wonkuyu
wakoma nemiji yose. 21Petulo wakayeya akati, ''Ndayiji, linga! Unkuyu wamwakatuka wakoma.''22Jesu wakabashandula
eti, ''Bimbani kunaMwali. 23Chokomende ndinoti kwamuli kana umwe wenu eti kudunhu, 'Nyamuka uzuposele
mugungwa,' esino kahajika mumwoyo mumwe koga edimbwa kuti zwaaleba zunotikana, ndizo zwichatiwa naMwali.
24Nokudalo ndinoti kwamuli: Zose zwamuno namatila nokukumbila, dimbwa kuti mwazutambula akale zunoba zuzo. 
25Pawunoma unamata , unokwelela kulekelela bose, kutila kuti tate bedu bako kudenga banotilekelela zubi zwedu.'' 26Asi
kana usino lekelela, tate bokudenga abatokulekelela.27Bakabuya muJelusalema akale. Jesu ekwendela mutempeli,
batebuji bakulwana,bakwali nabakulwana bakezha kunayiye. 28Bakati kwaali, '' Ngapi masimba uta yozu zunhu akale
wakapiwa nani isimba lyokuti uzute?''29Jesu wakati kwabali , ''Ndomubhuza umbhuzo umwempela. Ndibujeni
ndomubuja nami kuti masimba okuta zunhu yozu ndowawana kupi. 30Lubhabhatizo lwaJohane, lwakava kudenga kana
kuti banhu na? Ndishanduleni'.31Bakalangana pakati pabo bekahabajana beti, ''Tingoti kuva kudenga', uchati, 'Ini
musakadimbwa kwaali?' 32Koga tingoti, 'Kuva kubanhu', ... .'' Bakabetya banhu, nokuti bose bakagutisika kuti Johane
wakabeli mpolofitha.Bakanshandula Jesu bakati, ''Atitoziba.'' 33Jesu wakoti kwabali , ''Anditomubuja kuti masimba
ndowawana kupi okuta yozu zunu.''

12
1Mushule kwezwo Jesu wakatanga kubalayija nonkwejaniso, Wakati, " unhulume wakabyala unda wonzhambi,
ekashosha lukuta, ekacha igodi lokuswinila. Wakabaka bushoshe ekakweletisa unda wonzhambi kubalimi bonda.
Wakabhuda akenda mulwendo. 2Wakati waswika unshaji wokuvuna, wakatuma undanda kubalimi bonzhambi kuti
enotola michelo munda wonzhambi. 3Koga bakontola, bakondoba, bekombwiliza alo.4Akale wakabatumila umwe
undanda, bekondwajisa munsholo bekonswabisa. 5Wakatumila umwe bo, yoyu bakombulaya. Bakabhata bamwe balanda
nenzila inokwendelana, bamwe bebaloba bamwe bebabulaya.6Wakabasala nonhu umwempela kuti ontume,
unhulumyana uwe waanodisisa. Wakabeli wopejeleja kutumwa kwabali. Wakati, 'bachondemekeja mwananhulumyana
wangu.' 7" Koga balimi bonzhambi bakati kunomwe nomwe wabo, ' yoyu ndiye undyi wefuma. Izhani, tumbulaye, kuti
ifuma ibeyedu.'8Bakombhata, bakombulaya, bekondashila kuzhe konda wonzhambi. 9Nokudalo, mweni wonda

wonzhambi uchata chini? Uchezha kopalaja balimi bonzhambi esikopa unda wonzhambi kunabamwe.10Amujakabala
lukwalo na? 'Ibwe lyakalashwa nombaki ndilyo lyakaba ibwe lopechiswi. 11Yozu zwakava kunaShe, akale zunochenamisa
mumesho edu."' 12Mushule mozu batungamili babJuda bakapota inzila jokunsunga Jesu nokuti bakaba bezwiziba kuti
wakabelebeleka ekananga ibo. Koga bakatya igapo lyabanhu. Bakonsiya bekabhuda yopo.13Beva yopo bakatuma umwe
wabaFalisi nabaHelodi kwaali kuti bombhate namawhi awe. 14Pabakezha, bakati kwaali, Ndayiji, yozo zunoyeywa
nabanhu amuneni nazo nokuti amutoshaluja. Munolayija inzila yaMwali. Zumo mumulawo na kulipa untelo kunaKesali
kana pe? Tinolipa na kana pe?" 15Koga Jesu wakabeziba kuchengeja kwabo wakati kwabali, " munondikwejelani biya?
Buzani idineliyo kwandili ndiyibone."16Bakabuza limwempela kunaJesu. Wakati kwabali, " unkwejaniso yoyu nolukwalo
yolu ngozwani?" Bakati Kwaali, "Ngezwa Kesali." 17Jesu wakati kwabali, '' ipani Kesali zwaKesali, Mwali zwaMwali."
Bakashamiswa naye.18BaSadusi , ibo banoti akuna kumuka kubafi bakenda kwaali. Bakombhuza, beti, 19" Ndayiji, Mozisi
wakatikwalila kuti, 'kana unkulu wonhu angopala esiya unkaji esina mwana, ununa elobole unkayi wonkulu uwe,
esikokubusa bana bonkulu uwe.'20Kwakaba kulipo bana bonhu beli bashanu notubili; wotanga wakalobola unhukaji,
akafa esasiya bana. 21Wabili wakontola naiye akafa, esasiya bana, nowatatu wakata alo. 22Bashanu notubili abajakasiya
bana. Kopejeleja, unhukaji wakafabo. 23Pabachamuswa kubafi, unoba unkaji wani pakati pabo? Nokuti bose bashanu
notubili bakaba naye eli unkaji wabo."24Jesu wakabashandula eti, " atobeli icho na chinangwa chokulashika kwenu,
nokuti amutoziba iwhalo nchena kana isimba lyaMwali? 25Nokuti kana bamuswa kubafi, abatolobola kana kulobolwa,
koga bananga seNhumwa kudenga.26Koga mawililano nozwabakafa banomuswa, amujakabala lukwalo lwaMozisi,
penyaya yeshango, kuti Mwali wakalebeleka kwaali eti, 'ndimi Mwali waAbhulahama naMwali waIsaka naMwali
waJakobe'? 27Atobeli Mwali wabakafa, koga wabapenyu. Mulolashika kasa."28Umwe wabakwali wakezha ekawha indebo
jabo, wakabona kuti Jesu wonshandula zwibhodo. Wakabhuza eti, "nguupi mulawo ulokosha kupinda yose? 29Jesu
wakashandula eti, "chilokosha ndicho yechi, 'iwhilila iwi Isirayeli, She Mwali wedu, ndiye She ega chete. 30Ida She Mwali
uwo nomwoyo uwo wose, nendangalilo jijo jose, nesimba lilyo lyose.' 31Mulawo wabili ndiwowu, 'ida umbakijani uwo
sezwa unozwida iwi.' Akuna milawo mikulwana kupinda yeyi.''32Unkwali wakati kwaali, " Ndayiji, mbuyanana! mwaleba
ichokomende kuti Mwali umwempela, akuna umwe kuzhe kukwe. 33Ku uda iye nomwoyo wose nokuwhisisa kose,
nesimba lyose, nokuda umbakijani uwo sozwa unozwida iwi zunopinda yose mipilo yokupiswa nemibhayilo." 34Jesu
wakati ebona kuti washandula nobuchenjevu, wakati kwaali, "awiko kule nobushe bwaMwali." Mushule kozo akuna
wakada kumbhuza mibhuzo.353637Jesu wakati elayija muTempeli wakati, "bakwali banoleba chini kuti Khristo ndiye
Mwananhulumyana waDavida? Davida emene ekazhajwa noMpepo uNchena , wakati, "She wakati kunaShe wangu, gala
kululyi loluboko lwangu ndijine ndibige babengi babo mumakumbo awo."' Davida emene unonshoba kuti 'She,' iye
Khristo engaba mwana waDavida chini?" Luvute lwabanhu bakonwhilila nolushanto.38Mukulayija kukwe Jesu wakati,
''chenjelelani bakwali, banokwenda bekambala ingubo ndefu bemuswa mumisika, 39bebe nozugalo zulokosha
mumaSinagoge nozubhula zupopezhulu pemiliya. 40Besikopalaja ingumba jenchilikaji, benamata minamato milefu kuti
beyebwe nabanhu. Yaba banhulume bachapiwa undandu nkulwana.41Jesu wakagala pelyo nensangwa yokupila zupo
mutempeli; ekalingisisa bakabeposa imali munsangwa. Bafumi bakabeposa imali inji kupinda bose. 42Unchilikaji unsheti
wakaposa masheleni mabili, anokwelana nepeni.43Wakashoba balayijwa babe ekati kwabali, "Chokomende ndinoti
kwamuli yoyu unchilikaji wapila zunji kupinda bose bapila munsangwa yozupo. 44Nokuti bose bapila mukuwana kwabo.
Koga yoyu unchilikaji, mukusheta kukwe wapila imali iye yoseyabekwelela kulalama nayo."

13
1Sezwo Jesu wakabe zukwendela eva kuTempeli, umwe wabalayijwa babe wakati kunayiye, '' Ndayiji bona kuyebeka
nobubhodo bwamwabwe nezubakwa!'' 2Jesu wakati kunayiye, ''Uzubwene zubakwa zukulugulu na? Apana kana ibwe
limwempela lichasiywa pane limwe lichakwamuka.''3Eligele pedunhu lyamaOlivi ekalingana neTempeli, Petulo, Jakobe,
Johane naAndileya wakabhuza, 4"Tibujeni, tichozubona lini zunhu yozu zutikana? Ini zuchatondejela kuti
zwabolotikana"5Jesu wakatanga kubabuja eti, ''Muchenjele kuti kusube nonhu uchezha komulasha mukati mwenzila. 
6Banji bachezha nezina lyangu beti, 'Ndimi iye', akale bachalasha banji.7Mukawha zwehondo namalebaleba ehondo,
musutye, nokuti zunhu yozu zunokwelela kuti zutikane, koga azujanu zwasika kumapeto. 8Induji jichanyamukilana
nejimwe nduji, nonushe buchamukila bushe. Kuchaba nokuteketa kwenyika nezhala kubugalo bunji bose. Ndiko
kuchaba kutanga kokulwajilwa nemimba.9"Lindilani. Bachamupila kumagota, muchalobwa muma Sinagogi.
Muchamiswa mbeli pabatongi namaShe pezhulu pangu, sobupupuli kuna bose. 10Koga indebo mbuya inokwelela kutanga
kupupulwa kunduji jose.11Bakakusunga bekupile, usubhatikane nozwawuchaleba . Panoyo nshaji zwawuchaleba
uchazupiwa; awutolebeleka, umpepo chena. 12Unkulu uchapila ununa kulufu, nadade kumwana. Bana bachanyamukila
bazwali betila kuti bebulayiwe. 13Muchabengwa nabanhu bose nokuda kwezina lyangu. Koga ani nani uchabhatilila
kuswikila kumapeto, uchachijwa.14''Ukabona zunotondwa zukalashwa zulimile pazwisino kwelela kuti zume''. (Leka
unobala ewhisise) ''leka bakokuJudiya betizhile kumatunhu, 15leka yoyo uko pezhulu pengumba esubhuluke pasi kana
kutola zunhu, 16akale muleke umo muminda esubwilile kunotola chishashiko.17Koga mayooo kunabo banemimba nabo
bamumwisa mumazhuba yayo! 18Namata kuti zusutikane nonshaji wemhepo. 19Mumazhuba yayo kuchaba nenjabulo
isakabelipo kutanga kubumbwa idenga nenyika, yakabumbwa naMwali, kuswikila nasi, akuna uchozubona zutikana
akale. 20Kuzhe kokuti Ishe bakafupisa mazhuba , akuna inyama ichachijwa. Koga pezhulu pabakashalwa , yabo
bakashala, wakafupisa mazhuba.21Koga kana umwe ati kunawi , 'Linga, hoyu Kristu!' Kana kuti '' Linga , wondiya!'

usudimbwe mwazuli. 22BaKristu namaprofithi okunyepa bachaboneka beta zutondejelo, zushamiso zokuchenga
nabakashalwa. 23Chenjela! Ndakubuja zunhu yozu kuchino nshaji.24''Koga mushule mwenjabulo jamazhuba akapinda,
'izhuba lichaswibhiswa , mweji awutopa chimuniko, 25inyenyeji jichambwela jiva kudenga, namasimba akokudenga
achadengedeka.' 26Koga bachabona mwana nhulumyana ezha eli mumakole namasimba manji anolukujo. 27Uchatuma
inhumwa jije ebunganise bakashalwa kumabhepo mana, kuva kumapetelo enyika nokudenga.28Layijwa chilayijo
chonkuyu. Idabi lingoba nyolo imbweja mazhani, unovha waziba kuti izhizha yabapelyo. 29Nokudalo, ungobona zunhu
zutikana , ziba kuti ulipelyo negedi.30Chokomende ndoti kwawuli, ijanja yeli alito pindilila kuswikila zunhu yozu
zwatikana. 31Idenga nenyika zuchanyenduluka, koga mawhi angu hatonyenguluka. 32Koga mawililano ezhuba kana
unshaji , apana unoziba, kojoba inhumwa jokudenga kana mwana nhulumyana koga dade.33''Chenjela! Linga , nokuti
awutoziba unshaji. 34Zunanga sonhulume wakenda lwendo, akasiya ingumba iye akasiyila zushingi kuti zusale zundingila
nokulondota ingumba iye, umwe nomwe wakapiwa zokusala eta, akalayila undindi wonkoba kuti egale ekachenjela
elingisisa.35Nokudalo galani mukachenjela nokuti awutoziba kuti mweni wengumba unobuya lini kumba kukwe;
engasika madeko, pakati pobusiku, igukulume likokolika kana kuti kumajelo. 36Kana ezha nokukimbija, esuwane
mulilele. 37Zwandaleba kunamwi ndozuleba kunabose: Watch''

14
1Kwakabasala mazhuba mabili kuti iPasika nomembelo wechinkwa chisina unkukumiso. Batebuji bakulwana nabakwali
bakabepyanga inzila yokunkwiba besinkosunga noku mbulaya Jesu. 2Nokuti bakabeti, '' Zusutikane ponshaji wemembelo
kutila kuty kusube noluzhowa.''3Echili kuBetani mungumba yaSimoni nobulepelo, ekanyetutuka petebuli, unhukaji
wakezha kunayiye akabhata elinefhukwa yamafuta anodula akale akabe nhuwhilila. Wakambweja ifhukwana akondila
mafuta munsholo. 4Koga bamwe bakanyema. Bakanyunyuta beti, ''Ini bezanisa mafuta? 5Mafuta yaya alotengeswa nemali
inokwana mazana matatu amadenali, imali yeyo isikopiwa basheti.''6Koga Jesu wakati, ''Unsiyeni. Ini mukumu yangatisa
alo? Wata chinhu chibhodo kasa kunami. 7Mogala nabasheti kwana mwada munobatila zubhodo , koga imi amutogala
muli nami. 8Wata zwanokwanisa. Wandiguba umbili wangu ebambila kujikwa kwangu. 9Chokomende ndoti kwawuli,
pose panopupulwa indebo mbuya munyika yose, zwatiwa nonhukaji yoyu zwichobolebwa, sechikumbulujo.''10Judasi
Iskaliyoti, umwe wabegumi nabili, wakenda kubatebuji bakulwana kuti enompila kwabali. 11Pabakazuwa yozu batebuji,
bakashantilwa bakobimbisa kuti bempe imali. Wakashaka unshaji wokuti empile kwabali.12Nezhuba lyotanga lyechinkwa
chisina unkunkumiso, pabakapila imwizana sechipiliso chePasika, balayijwa bakati kunayiye, ''Unoda tinoshangana kupi,
kwatichalyila chilyo chePasika?'' 13Wakatuma wabalayijwa babe babili akati kwabali, ''Ngwinani mumaguta,
muchashangamijwa nonhulume ekanyamula chisengelo chevula. Muntobele. 14Akangina mungumba, namwi mungine
muti kumweni wengumba, 'Undayiji wati, ''Ikokupi ingumba yangu inosikila bezi akale ndolyila kupi iPasika
pamwempela nabalayijwa bangu na?''15Uchamutondeja ingumba imbhodo iloshambajikwa ipo pezhulu ilobambilwa
kale.Mulonganyile nokuti bambila mwakale''. 16Balayijwa bakenda bakenda muguta. Bakawana zose sokubujwa kwabo,
bakabambila kulya kwePasika.17Kwakati kwabamadeko, wakezha nabegumi lyabili. 18Bakati beligele belya, Jesu wakati,
''Chokomende ndoti kwamuli, umwe wenu umulya nami uchanditengesa.'' 19Bose bakandinga bewhise she nokulwajilwa,
umwe nomwe wakati kunayiye, ''Chokomende atobami?''20Jesu wakashandula akati kwabali, ''Umwe wabanegumi nabili,
wanyika chinkwa pamwe nami mundilo. 21Nokuti mwananhulumyana wonhu uchenda sezulokwalwamayelana naye.
Koga mayo kunoyo nhu kubhudilija nonhulumwayana uchatengeswa! Zwaloba zubuya ngana
esijakazwalwa.''22Bekumulya , Wakatola chinkwa Jesu, akakombolela, akachimedula. Wakabapa akati, ''Tolani, Yoyu
umbili wangu.'' 23Wakatola unkombe, akaboka, akabapa, bose bakanwa. 24Wakati kwabali, ''Yeli ilopa lyangu
lechivumilwano, lyakutukila banji. 25Chokomende ndoti kwamuli, anditonwa unchelo wechivini kuswika yelo zhuba
ndilinwa bupya mubushe bwaMwali.''26Mushule mokukwimba lwimbo, bakabhuda bakenda kudunhu lyamaOlivi. 27Jesu
wakati kwabali, ''Mose muchambwela, nokuti zulokwalwa, ''Ndichaloba uncheji nemwizi jichapalajana.'28Koga mushule
mokumuswa, ndichenda mbeli kwenu ndinda kuGalaliya.'' 29Petulo wakati kunayiye, bangambwela bamwe, koga imi
pe.''30Jesu wakati kunayiye, ''Chokomende ndati kunawi, nasi-iyi, busiku bwakolubu-igukulume lisanu lakokolika
uchandilamba katatu.'' 31Koga Petulo wakati, ''Kana kulikuti ndokwelela kuti ndife nawi, anditokulamba.'' Bose bakata
chibimbiso chimwe chete.32Bakezha mubugalo bunowhi Getsemani, Jesu akati kubalayajwa babe, ''Galani yopa imi
ndichinonamata.'' 33Wakatola Petulo, Jakobe, naJohane akatanga kushungulujika nekushupeka mukati momoyo umwe. 
34Wakabeti kunayiye, ''Wakati umpepo unane shungu, kuswikila kolufu. Salani yopa mundilinde.''35Asundubuka, Jesu
wakambwelela pasi akanamata kuti ngana zutubulika i-awa ingapinda kwaali. 36Wakati, ''Abha, Dade, zose zunhu
zunovuma nawi. Unkombe yoyu ngawupinde, asi kusube kuda kwangu koga, kube kuda kwenu,''37Wakenda pakezha
akawana belilele, akati kunaPetulo, ''Simoni, ulele na? Awungalinde kwe- awa limwe chete. 38Linga unamate kuti
usungine mukukwejwa. Umpepo unoda, koga inyama imulamba.'' 39Akale wakenda konamata eshingisa mabala
anofanana.40Akale pakabuya kechibili, wakabawana belilele, nokuti mesho abo akabe elema. Bakuzushayiwa zokuleba
kunayiye. 41Wakezha kechitatu akati kwabali, ''Muchilele nokunyetutuka na? Zwakwana! I awa yakwana yakwana.
Lingani! Mwananhulumyana wonhu umutengeswe mumaboko ebanochinya. 42Mukani, andeni. Linga, uchanditengesa uli
pelyo.''43Echinolebeleka, Judasi, umwe wabanegumi nabili, wakasika, lumbwembwembwe lwabanhu lwakabeli naye luli
nozubaza nefumo bevha kubatebuji bakulwana. 44Feno untengesi wakabapa chitondejelo, eti, ''Ýoyo uchandi myonta
ndiye. Mumbhate munsenge enolindwa.'' 45Paakasika Judasi, wakasika nokukambija kunaJesu akati, ''Ndayiji,''

akomyonta. 46Bakatula maboko pezhulu ponsholo pape bakontola.47Koga umwe wabo wakabelimile wakabhisa chibaza
ekacheka inzebe yechishingi chontebuji nkulwana. 48Jesu wati kwabali, ''Mumuzha soti mwazhila imbava, nozubaza
namafumo, kuti muzhondisunga na? 49Pandakabeli namwi mazhuba ose ndilayija mutempeli, amujakandisunga. Koga
yozu zwakatilwa kuti chibalo chizhajikijwe.'' 50Bose bakabeli naye bakontizha bakonsiya.51Umbisana, ekambala chimbalo
choncheka ekazuputila, wakabetobela Jesu. Pabakambhata, 52wakasiya uncheka akatizha elichinkuna.53Bakonsenga
kumpulisiti unkulwana Jesu. Bakabe kabungana batebuji bakulwana, bakulwana nabakwali. 54Petulo wakontobela elikule
mane kunoswika kuguta lyompulisiti unkulwana. Wakagala pakati pamapolisa, ekota moto.55Feno batebuji bakulwana
negota lokuJuda lyakabe pota busumikiji bokuti bangambulaya chini, koga bakashayiwa. 56Banji bakabuza busumikiji
bokunyepa, koga azujaka kwendelana.57Bamwe bakanyamuka belino busumikiji bokunyepa; bakati, 58''Tankowa eti,
'Ndichapalaja itempeli lyakabakwa namaboko, mumazhuba matatu ndichabaka limwe lisijilo bakwa namaboko.'' 59Akale
busumikiji abujabe kwendelana.60Umpulisiti wakamilika akabhuza Jesu, ''Awutoshandula na? Ini banhu yaba bepa
busumikiji bekamilana nawi?'' 61Koga wakalamba ekawhilijila. Akale wakombhuza eti, 'Ndiwi Kristu, mwana
nhulumyana woyo ulokombolelwa na?'' 62Jesu wakati, ''Ndimi; akale uchabona mwana nhulumyana wonhu ekagala
kuluboko lolulyi lwamasimba luzha namakole okudenga.63Untebuji unkulwana wakajelula zumbalo zuzwe akati,
''Tichinoda basumikiji na? 64Mwawha nokutukwa. Mwabayeyani?'' Bakompomela bakondasha sonhu wakabekwelela
kufa. 65Bamwe bakatanga kumfila mate bemvala bendoba beti kunayiye, ''Polofita!'' Bakantola mapolisa bakandoba.
66Petulo echimo pasi pegota, umwe wezushingi wechinukaji wabapulisiti bakulwana wakezha kunayiye. 67Wakabona
Petulo ekota moto, wakondingingisisa akati, 'Nawi wabeli naJesu wokuNazarena na.'' 68Koga wakazulamba yozu , eti, ''
Andijimuwha kana kuwhisisa kuti mumulebeleka nezweni.'' Wakabhuda akenda ponkoba wegedi. Igukulume
lyakakokolika.69Koga chishingi chechinhukaji chakombona akatanga kubuja yabo bakameli mile yopo, ''Umwe wabo
unhulume yoyu!'' 70Koga wakalamba akale. Mushule mwakanshaji yabo bakamelimile yopo bakabeti kunaPetulo,
''Chokomende umwe wabo, nokuti ndiwi muGalili.''71Koga wakatanga kuzubiga muzutuko epika eti, ''Andintonziba yoyu
nhulume wamumuleba.'' 72Igukulume lyakakokolika kechibili. Petulo wakoyeya mawhi aJesu pakati kunayiye: Mushule
mokukokolika kwegukulume kechibili, uchandilamba katatu,'' akale wakasikilwa neshungu akalila.

15
1Zungwanangwana, batebuji bakulwana, beli nabakulwana nabakwali namagota ekuJudiya bakabhuzana bose.
Bakansunga Jesu bakenda naye. Bakanompila kunaPilatu. 2Pilatu wakombhuza eti, ''Ndiwi She wamaJuda na?''
Wakoshandula eti, ''Unodalo.'' 3Batebuji bakulwana babempomela zunhu zunji.4Pilatu wakombhuza akale,
''Awutoshandula na? Linga zunhu zose zwabamukupomela!'' 5Koga Jesu wakabe esinonshandula Pilatu, yozu
zwakonshamisa.6Nonshaji wemembelo , Pilatu wakabeba sunungulila unsungwa umwempela, 7unobakumbilwa.
Kwakabeli nonhulume unowhi Bhalabasi muntolongo nabapandukili bakabeli mhondi noyo nshaji. 8Ibungano lakezha
kunaPilatu likakumbila kuti ebatile zwakabe eta ntolo.9Pilatu wakabashandula akale eti, ''Moda ndimusunungulile Ishe
wamaJuda na?'' 10Nokuti wakabeziba kuti yakabeli shanje yakatisa kuti batebuji bakulwana bempile Jesu. 11Koga batebuji
bakulwana bakasungwaja ibungano kuti lishomeje kasa bekwila beti kusunungulwe Bhalabhasi.12Pilatu wakabashandula
akale akati, ''Ndinte chini Ishe wamaJuda?'' 13Bakashomeja akale, ''Unkahamileni!''14Pilatu wakati kwabali, ''Wachinyani?''
Koga bakashomeja kasa kasa, ''Unkahamileni.'' 15Pilatu eda kuti ibungano ligutikane , wako sunungula Barabhasi.
Bakondoba Jesu bakompila kwabali kuti benkahamile.16Magamba bakonsenga muguta( mubugalo bwafulumende), akale
bakashoba chikwata chose chamagamba. 17Bakombajika chimbalo chibuya Jesu, bakapombelela chibila chomiwa bako
mbajika munsholo. 18Bakatanga nkukuja beti, ''Ndawe, Ishe wamaJuda!''19Bakabendoba munsholo nedete bemfila mate.
Bakafugama namavi bekotama pasi kunayiye. 20Pabakontuka,bakombula chimbalo chiche chibuya bakambajika zumbalo
zuzwe, benda naye bensenga kuty enokahamilwa. 21Umwe nhulume , Simoni woku Sayilini, wakezha evha kuneyimwe
nyika(wakabeli dade baAlekizanda naRufusi), bakamanikija kuti enyamule unchinjikwa uwe.22Magamba akasenga Jesu
kubugalo bunowhi Gologota (zunova kuti ''Bugalo bwefupa lonsholo''). 23Bakompa iwayini iloshanganiswa nezwisinozipa,
asi ajakayinwa. 24Bakonkahamila baganula ingubo jije betila kuti bekobane bose umwe nomwe ewane chibabi chengubo
iye.25Kwakabeli nonshaji wetatu , pabakonkahamila. 26Pakabakakwala pezutondejo undandu uwe kuwhi, ''Ishe
wamaJuda.'' 27Bakonkahamila nembavha mbili ,umwe kululyi koga umwe kuchesho. 28Iwhalo, yakozhajikijwa payakati,
''Wakabalwa kuna basina mulawu,'29Bose bakabepinda panayiye bakabentuka, bezungunuja misholo yabo beti, ''Iwi!
Wokubepalaja itempeli esiko bakulula mumazhuba matatu, 30zuchije ubhuluke mpochinjikwa!''31Nenzila imwempela
batebuji bakulwana bakabentuka nabamwe, nabakwali beti, 'Wakachija bamwe, koga umukonwa kuzuchija. 32Lekani
Kristu, Ishe wokuIsrayeli, ebhuluke pasi feno eva pomchinjikwa, kuti tizubone tidimbwe. ''Bakabeli naye pomchinjikwa
nayibo bakabentuka.33Nonshaji wechinamwempela, kwakaba nenhilima munyika yose kuswikila ponshaji
wechifumbamwe. 34Ponshaji wechifumbamwe Jesu wakashomeja newhi lopezhulu, ''Eloi, Eloi, lamaSabakitani?''
Zunoleba kuti ''Mwali wangu, Mwali wangu, mwandisyilani na?'' 35Bakabeli mile pelyo bakawha mawhi yaya bakati,
''Linga, umushoba Eliya.''36Umwe wakalabuka, akabiga iwayini peganganga, akalisungila pedete akanchumwikija
muwayini lino baba , akompa kuti enwe. Umwe unhulume akati, ''Toda kubona kuti Eliya uchombuluja na.'' 37Jesu
wakakwila newhi lopezhulu akafa. 38Idabiko lyetempeli lyakakwamuka livha pezhulu kunda pasi.39Untungamili wezana
wakama bekandinga Jesu bakazubona kuti wafa neyi nzila, akati, '' Chokomende unhulume yoyu wabeli mwana
waMwali.'' 40Kwakabeli nabanhukaji bakashozhela belikule. Pabanhukaji yaba Mariya Magadalena, Maria(amai baJakobe

ununa waJose) naSalomi bakabelipo. 41Eli kuGalaliya bakobontobela bamwe beli balanda babe. Banhukaji banji bakezha
naye kuJelusalema.42Pakwakaba madeko, nokuti lyakabeli zhuba lokuzubambila, mushule mwezhuba lyeSabata, 43Josefa
wokuAramatiya wakezha yoko. Wakabeli nechilemela muguta ekamilila bushe bwaMwali. Wakenda zubuya kuna Pilatu
akakumbila untumbi waJesu. 44Pilatu zwakonchenamisa kuti Jesu wakabafa kale; wakoshoba untungamili wezana
okombhuza kuti Jesu wakabafa na.45Pilatu paakazuwa nontungamili wezana kuti Jesu wakabafa, wakapila untumbi
kunaJosefa. Yoyo 46Josefa wakatenga micheka. wakombuluja pomchinjikwa, akomputila akandajika mugumbu
lyakabakwazabulwa namabwe. Wakabumbuluja ibwe pongwinilo wegumbu. 47Mariya Magadalena na Mariya mayi
baJose bakabona pakajikwa Jesu.

16
1Palakapela izhuba lyeSabata, Mariya Magadalena, Mariya amai baJakobe, naSalome bakatenga mafuta anonhuwilila
okuguba umbili waJesu. 2Kwakati kwaba zungwanangwana pakutanga kweviki, bakenda kugumbu izhuba lyabhuda.
3Bakalebeleka beli boga beti, " Ndiyani angatibhisila ibwe ponkoba wegumbu. 4"Pabakalinga zhezhulu, bakabona kuti
ibwe lyakababhisilwa kuzhe, nokuti lyakabeligulwana .5Bakangwina mugumbu bekabona unzhuzha ekambala ingubo
inchena, eligele kululyi, bekabanolutyo. 6Wakati kwabali, "Musitye . Mumupota Jesu, wokuNazaleti, wakabulayiwa.
Wamuka! Ayipo yopano . Lingani pabugalo paakabalajikwa. 7Akale indani, munobuja balayijwa babe naPetulo , ' Umunda
kuGalileya ndiko kwamuchongwana, sokuleba kukwe."'8Bakenda pazhe bekalabuka beva kugumbu; bakabeteketa
bekachenama. Abajakalebeleka chinu nokuti bakabeli nolutyo.9[Lyakabelizhuba lyotanga peviki, elamuka kubafi,
wakazutondejela kunaMariya Magadalena, yoyo wakababhiswa madimoni mashanu anatubili, 10Wakenda akanobuja
yabo bakabeli naye, ibo bakabelila nokufwikula. 11Bakawha kuti umpenyu nokuti wakababonwa naye. koga
abajakadimbwa.12Mushule kozo wakaboneka elimunechimwe chimo kubanhulume babili bakabenda kuzhe kweguta . 
13Bakabwilila bekanobuja bamwe, koga abajakadimbwa.14Akale Jesu wakazutondeja kugumi inakamwempela bakabelya
petebuli, ekabakalalila nokusodimbwa nokukoma komwoyo yabo, nokuti abajakadimbwa yabo bakombona paakamuka
kubafi. 15Wakati kwabali, "Indani munyika yose, munobhaunula iNdebo Mbuya kuzubumbwa zose. 16Yoyo unodimbwa
esikobhabhatizwa uchachijwa, nabo basinodimbwa bachanotongeswa.17Zuboneso yozu zwichenda nabo banodimbwa:
Muzina lyangu bachatatamila madimoni. 18Bachalebeleka nendimi impya. Bachanunga inyoka namaboko abo, bekanwa
zunhu zunobulaya, azutobalwajisa. Bachabhata namaboko abo banolwala, besikopola."19Wakati apeja kulebeleka nabo
Jesu Khristo, wakanyamulwa enda kudenga ekagala kuluboko lokululyi lwaMwali. 20Balayijwa bakabhuda bekanopupula
kose kose, She beshinga nabo bekavuma iwhi zwakabeli nozutondejelo zwakabenda nabo.]

Page 14 of 14 generated on Mon Feb 2 07:23:32 2026


	Nambya: Bible for Mark
	Formatted for Translators

	Mark

